
Vinnan
Síða 10

Fleiri 
enn 600 
nýggj ar­
beiðspláss

Vinnan síða 12

370 
milliónir í 
avlopi 
í fimm ár

Rembingarnar eru stórar í politikk­
inum í hesum døgum. Og tað kemst 
ikki av ongum.

Løgtingsvalið vísti, at fólkið ikki 
var nøgt við stýrið, sum sat – og vildi 
nakað annað.

Fyri fyrstu ferð nakrantíð fingu 
vit eina fullkomna útskifting í lands­
stýrinum. Tað er ikki hent áður, at 
eingin av samgonguflokkunum helt 
fram í nýggju samgonguni.

Tí eru stórar broytingar vænt­
andi, og tær fara sjálvandi at merkj­
ast. Um eingin munur er á einum 
borgarligum konservativum stýri, 
og einum liberalum mið-vinstra­
stýri, so er okkurt galið.

Men nýggja stýrið eigur sjálvandi 

at vísa hógv. Nógvar teoriir eru um, 
hvussu búskapurin skal skal stýr­
ast. Og nógvir eru fordómarnir um, 
hvussu órættvíst er býtt.

Fyrsta avbjóðingin hjá landsstýr­
inum verður tó at fáa fíggjarlógina 
fyri 2016 at hanga saman. Hetta 
verður sveinastykkið hjá samgong­
uni, sum í føðingini varð blakað út í 
fíggjarlógarviðgerðina.

Og boðað er frá yvirskoti á fíggj­
arlógini næsta ár. Fyri at halda ta 
gongdina, so merkir tað, at almenni 
sektorurin má spara. Greitt er, at 
útreiðslur vaksa, so tí má sparast, 
tí valla heldur klárar hendan sam­
gongan at fáa tað inn í skattum og 
avgjøldum, sum skal til.

Vinnan er sjálvandi høvuðs­
generatorurin til vøkstur – og tí er 
neyðugt, at vinnan hevur tryggar 
karmar. Tað er ikki ein sjálvfylgja, 
at vinnan hevur tað best við einum 
borgarligum stýri. Tí sjálvandi eigur 
eitthvørt stýri at virða vinnuna og 
skapa henni bestu karmar til aftur 
at skapa samfelagsvøkstur.

Í hesum døgum sýnir vinnan 
stóra ónøgd við eyka gjøld, sum 
verða løgd á vinnuna. Sagt verður, 
at landsstýrið soleiðis ger føroysku 
vinnuna verri kappingarføra mót­
vegis kappingarneytum í øðrum 
londum. Eitt nú verður partafelags­
skattur lækkaður í Noreg, meðan 
ætlanir eru um hægri gjøld á vinn­

una her hjá okkum.
Landskassin skal sjálvandi hava 

sítt – og tað er uttan iva so, at býtið 
ikki er nóg rættvíst, sum er.

Stóri spurningurin er, hvussu vit 
fáa meira skatt frá vinnuni – uttan 

at skaða kappingarførið.
Ein møguleiki er við kapitalvinn­

ingsskattalógini at skatta harðari, 
tá pengar verða tiknir úr vinnuni. 
Landskassin hevur mist hundrað­
tals milliónir við, at stór viðri er 
drenað úr vinnuni skattafrítt, tá 
skip eru seld ella virkið avhendað. 
Tað skaðar bæði vinnu og kapping­
arføri. 

At skatta pengar hart, sum verða 
tiknir úr vinnuni, skaðar ikki kapp­
ingarførið hjá vinnuni.

vinnan tryggar karmar

Landskassin fær 
tilsamans 159,5 
mió kr burtur 
úr eyka vinn­
ingsbýtinum úr 
BankNordik

Tá BankNordik næsta ár 
fer at gjalda út 300 millión­
ir krónur í vinningsbýti, so 
verður tað løgtingsfíggjar­
lógin, sum verður størsti 
vinnarin.

Gjøgnum Fíggingargrunn­
in frá 1992 eigur løgtingið 
34 prosent av BankNordik. 
Tað merkir, at landskass­
in soleiðis fær 100 milliónir 
krónur beinleiðis í vinnings­
býti. 

Fíggingargrunnurin frá 
1992 varð stovnaður fyri at 
bjarga Sjóvinnubankanum 6. 
oktober í 1992, tá hann ann­
ars hevði farið á húsagang. 
Seinni loftaði hann eisini 
Føroya Banka, sum varð 
lagdur saman við Sjóvinnu­
bankanum undir navninum 
hjá Føroya Banka – sum 
seinni er broytt til BankNor­
dik.

Endamálið hjá grunn­
inum er stutt og greitt: 
»Grunnurin hevur til enda­
máls at seta í og eiga pening 
í P/F Føroya Banka, P/F nr. 
10, sum partapening ella 
ábyrgdarpening«.

Men landskassin fær 
meira enn hesar 100 milli­
ónirnar, sum fella lands­
kassanum í lut sum vinn­
ingsbýti. Tí skattur skal 
gjaldast av øllum teimum 
300 milliónunum. Útlendskir 
partaeigarar, sum eiga undir 
10 prosent av partapening­
inum, eru skattskyldugir í 
Føroyum. Tað vil siga, at øll 
uttan danski ríkmaðurin, 
Henrik Lind, sum saman við 
Fíggingargrunninum hev­
ur avgerandi valdið í bank­
anum, skulu gjalda skatt í 
Føroyum.

Kapitalvinningsskatturin 
er 35 prosent. Taks fær so­
leiðis 35 prosent av øllum 
vinningsbýtinum, uttan 
teimum 30 milliónunum, 
sum danski ríkmaðurin, 
Hendrik Lind fær, og sum 
hann skal gjalda skatt av í 
Danmark.

Um vit taka partin hjá 
Fíggingargrunninum frá, tí 
har fær landið eisini skattin – 
altso 65 milliónir í vinnings­
býti og 35 milliónir í vinn­
ingsbýtisskatti, so fær landið 
35 prosent av 170 milliónum 
oman á partin hjá Fíggingar­
grunninum. Tað gevur 59,5 
milliónir krónur.

Soleiðis fær landið til­
samans 159,5 milliónir krón­
ur beint inn á løgtingsfíggj­
arlógina 2016, sum uttan iva 
fløva væl í landskassanum.

Landskassin fær nógvar 
pengar frá BankNordik

Summar sam­
gongur hava 
kelinøvn. Sam­
bandsmenn hava 
uppskot um 
navn til nýggju 
samgonguna

 
Sambandsflokkiurin – sum 
misti seks prosent, tríggjar 
tingmenn og trý landsstýr­
isfólk á løgtingsvalinum 
– hevur doypt nýggju sam­
gonguna »14. september 
samgongan« – uttan iva fyri 
at vinna samríkissinnaða 
Javnaðarflokkinum hjá 
Akseli V. Johannesen neisur.

Sikkurt stuttligt, men 
eitt heldur knortlut navn, 
sum fólk neyvan fara at 
taka til sín.

Summar samgongu 
hava havt slík kelinøvn. Vit 
høvdu sjálvstýrissamgong­
una í sekstiárunum, full­
veldissamgonguna um ald­
arskiftið, Che-samgonguna 
og ABC-samgongur.

Borgarliga samgongan 
hjá Kaj Leo fekk ikki reið­
iliga nakað slíkt navn.

Rætt er tað, at sam­
gonguskjalið varð undir­
skrivað 14. september – sum 
hevur so stóran týdning fyri 
sambandsmenn og tjóðveld­
isfólk. Men landsstýrið tók 
við 15. september, tá løg­
maður varð valdur.

15. september eitur ann­
ars »Mariumessa síðari«.

Aksel Tórgarð skrivar 
í »Dagar og nøvn í álma­
nakkanum«, at dagurin varð 
hildin til minnis um ta sál­
arneyð, sum gekk á Mariu 
Moy fyri tær líðingar, son­
urin mátti tola. Í summum 
álmanakkum stendur eisini 
navnið Áskel, ið er sama 
navnið sum svenska navn­
ið Eskild. Trúboðarin Eskild 
varð steinaður í hel við Esk­
ildstuna í Svøríki umleið ár 
1080.

Áskel merkir gudahjálm­
ur.

Spurningurin er, um vit 
skulu siga sum sambands­
menninir, ella vit skulu kalla 
samgonguna »Mariumessu-
samgongan« ella Áskel-sam­
gongan – ella kanska bara 
Aksel-samgongan?

Men tað hevði nokk ikki 
verið nóg keðiligt til sam­
bandsmenn?

Hvussu skal 
barnið eita?

Mugu varðveita kappingar­
førið og fleiri krónur í kassan


